
1. HELBURUA 

Araudi honen xedea da udal-informazioarekin sarbide libreko adimen artifizial sortzaileko sistemen 
(aurrerantzean, AAS sistemak) erabilera arautzea.  

 

2. KONTZEPTUAK ETA DEFINIZIOAK 

AAE (Adimen Artifizialaren Erregelamendua) 

2024/1689 (EB) Erregelamendua, Europako Parlamentuarena eta Kontseiluarena, 2024ko ekainaren 
13koa, adimen artifizialaren arloko arau harmonizatuak ezartzen dituena eta araudi hau egiteko oinarri 
dena. 

AA SISTEMAK 

Makina batean oinarritutako sistema, autonomia-maila desberdinekin funtzionatzeko diseinatua eta 
abian jarri ondoren egokitzeko gaitasuna erakuts dezakeena, eta, helburu esplizitu edo 
inplizituetarako, jasotzen duen sarrerako informaziotik irteerako emaitzak sortzeko modua 
ondorioztatzen duena, hala nola iragarpenak, edukiak, gomendioak edo erabakiak, ingurune fisiko edo 
birtualetan eragina izan dezaketenak. 

HELBURU OROKORREKO AA SISTEMA 

AAko sistema, erabilera orokorreko AAko eredu batean oinarritua, hainbat helburutarako baliatu 
daitekeena, bai zuzenean erabiltzeko, bai AAko beste sistema batzuetan integratzeko. Sistema horien 
AAren eredua datu-bolumen handi batekin entrenatzen da, eskala handiko autoikuskapena erabiliz, 
eta, hala, orokortasun-maila handia erakusten du, eta gai da zeregin askotarikoak trebetasun 
handiarekin egiteko. 

ADIMEN ARTIFIZIAL SORTZAILEKO SISTEMAK 

AAko sistemak dira, normalean helburu orokorrekoak, entrenamendu-datuetatik abiatuta eduki berria 
eta originala sortzeko gai direnak. AA tradizionala ez bezala, existitzen diren datuak aztertzera edo 
arau lehenetsietan oinarritutako erabakiak hartzera mugatzen baita, AA sortzaileak ikaskuntza 
sakoneko ereduak (deep learning) erabiltzen ditu giza sorkuntza simulatzen duten emaitzak sortzeko. 

Administrazio publikoaren testuinguruan, hauek dira sistemarik ohikoenak: 

 ChatGPT (OpenAI). 

 Claude (Anthropic). 

 Gemini (Google). 

 Copilot (Microsoft). 

AAS sistemen ohiko erabilerak ugariak dira, eta egunez egun aldatzen dira beren bilakaera izugarria 
dela medio. Hona hemen adibide batzuk: 

 Informazioaren laburpena. 

 Dokumentuen analisia. 

 Testuak itzultzea. 

 Testuak idaztea eta editatzea. 

 Ikus-entzunezko edo testuko edukia sortzea hainbat iturritatik abiatuta (aurkezpenak, 
podcastak, triptikoak...). 

AAS sistema horiek, normalean, sarbide libreko profila dute, eta ezaugarri desberdinak dituzten beste 
ordainketa-profil batzuk. Sarbide libreko bertsioek, normalean, kontuan hartu beharreko muga eta 
ezaugarri batzuk izaten dituzte. Besteak beste: 

 Sistema horiek hirugarren herrialdeen jabetzakoak dira, eta beren erabilera-arauen artean izan 
ohi dute igotako edukia nahierara erabili ahal izatea. 

 Eduki bat igotakoan, galdu egiten da kontrola. Edukia AAS sistema horiek entrenatzeko 
erabiliko da, eta sortutako eduki berrien oinarria bihur liteke. 

 Informazioa prozesatzen den zerbitzarien kokapenaren kontrola galtzen da. Datu pertsonalak 
igoz gero, gerta liteke aplikatu beharreko araudia ez betetzea, datu pertsonalen babesa 
bermatzen ez duten herrialdeetan tratatzea gertatu ahalko litzatekeelako.  

Gainera, kontuan hartu behar da sistema horien egungo funtzionamendua: 

 Ez dute informazioa denbora errealean eskuratzen.  

 Entrenamenduko datu-kopuru handian oinarrituta hartzen dituzte erabakiak, eta, beraz, ez dute 
% 100eko zehaztasuna bermatzen igotzen diren datu konkretuetarako. 

 

3. APLIKAZIO-EREMUA 

Araudi hau sarbide libreko AAS sistemak dituzten udal-informazioa erabiltzen duten udal-langile guztiei 
aplikatuko zaie, eta nahitaez bete beharko dute. 

Udal-langiletzat hartzen dira bai Gasteizko Udaleko langileak, bai haren mendeko entitateetako 
langileak, udal-informazioa erabil dezaketenak. 

 

4. IRISMENA 

Araudi honen barruan sartzen dira sarbide libreko AAS  sistemak. Kanpoan geratzen dira AAko beste 
sistema mota batzuk edo sarbide libreko profilekoenez bestelako erabilera-baldintzak dauzkan 
ordainketa-profil bat kontratatuz baliatzen diren AAS sistemak. AAS sistema horietarako araudi 
espezifikoak garatuko dira. 

5. ADIMEN ARTIFIZIALAREKIN LOTUTAKO GAIETARAKO SOLASKIDEAK 

Udal-sailek Segurtasun eta Pribatutasunaren Saileko Solaskide bat dute udal-langileentzako lehen 
laguntza-maila gisa, informazioaren segurtasunarekin eta datu pertsonalen babesarekin lotutako 
edozein gairi buruzko zalantza edo kontsulta izanez gero. Adimen artifizialarekin lotutako gaietarako 
lehen euskarri-maila ere izango dira. Segurtasuneko eta Pribatutasuneko Sailetako solaskideak une 
oro koordinatuta egongo dira segurtasuneko eta pribatutasuneko eta adimen artifizialeko antolaketa-
egiturako gainerako kideekin.  

Intraneten taula bat egongo da sail guztietako solaskideen izenarekin eta haiekin harremanetan 
jartzeko moduekin. 

 

6. ERABILERA EZ BAIMENDUAK 

Sarbide libreko AAS sistemen erabilera hauek erabat debekatuta daude Gasteizko Udalean: 

EDUKI ENGAINAGARRI EDO IRUZURREZKOAK SORTZEA 

Adimen artifizial sortzaileko sistemak ezingo dira erabili testu-, audio- edo irudi-edukiak iruzurrezko, 
engainuzko edo legez kanpoko helburuekin sortzeko. Erabat debekatuta dago AA honako hauetarako 
erabiltzea: 

 Administrazio-dokumentuak faltsutzea. 

 Nortasun faltsuak sortzea. 

 Desinformatzeko helburuarekin manipulatutako edukiak sortzea. 

 Identitatea ordeztea edo funtzionario publikoen edo herritarren izenean adierazpen faltsuak 
sortzea. 

Udalean adimen artifizialaren erabilerak gardena izan behar du, eta etikaren eta erantzukizun 
publikoaren balioekin bat etorri behar du, herritarrek udal-administrazioan duten konfiantza arriskuan 
jar dezakeen edozein aplikazio saihestuz. 

ARRISKU ONARTEZINA DAKARTEN ERABILERAK 

AAEk 8 jardunbide debekatu deskribatzen ditu, segurtasunerako, bizitzarako edo oinarrizko 
eskubideetarako mehatxua direlako. Besteak beste, debekatuta daude honako hauek, eta inoiz ez dira 
erabili behar: 

 Pertsona baten portaera subliminalki manipulatzea, pertsona horri edo beste batzuei kalte 
fisiko edo psikologikoak eragiteko moduan. 

 Gizarte-taldeen (adinean, desgaitasunean edo egoera sozioekonomikoan oinarritutako 
taldeak) ahuleziak esplotatzea, haien portaera manipulatzeko eta haiei edo beste batzuei kalte 
fisikoak edo psikologikoak eragin ahal izateko moduan. 

 Pertsonak edo taldeak beren portaera sozialaren arabera ebaluatzea edo sailkatzea, neurriz 
kanpo kalte egin ahal izateko moduan behatutako portaeraren eremuan nahiz behatu zenaz 
kanpoko eremu batean. 

Udal-langileek AAS sistema bat erabiltzea planteatzen duten bakoitzean, hura erabiliz zer lortu nahi 
duten aztertu behar dute aldez aurretik. Baldin eta helburu hori arrisku onartezina duten jarduerak 
izateagatik berariaz debekatutako jardunbideren batean sartzen bada, erabat debekatuta egongo da 
AAS sistema erabiltzea.  

Edozein zalantza izanez gero, udal-langileek beren saileko solaskideari jakinaraziko diote, eta hark 
egingo ditu erantzun bat emateko beharrezkoak direnak. 

ARRISKU HANDIA DAKARTEN ERABILERAK  

AAEk arrisku handiko AA sistemak ere deskribatzen ditu. Horien artean daude pertsonen osasunerako, 
segurtasunerako eta/edo oinarrizko eskubideetarako arrisku handia duten helburuekin erabiltzen 
direnak, balizko kaltearen larritasuna eta gertatzeko probabilitatea kontuan hartuta. Hona hemen 
helburu horien adibide batzuk: 

 Hezkuntza eta lanbide-heziketa: eskola-onarpena, ebaluazio automatikoa, azterketetan 
tranpak hautematea. 

 Enplegua, langileen kudeaketa, enplegurako sarbidea: pertsona fisikoen hautaketa (iragazketa 
eta ebaluazioa), lan-zaintza, errendimenduaren ebaluazioa, lan-izaerako kontratu-harremanen 
hutsaltzea, zereginen esleipena banakako portaeren edo ezaugarrien arabera, etab. 

 Oinarrizko zerbitzu publikoak eta onurak eskuratzea:  

o Pertsona fisikoak laguntza publikoko funtsezko zerbitzu eta prestazioen onuradun izan 
ote litezkeen ebaluatzea, osasun-laguntzako zerbitzuak barne, edota haiei zerbitzu eta 
prestazio horiek emateari, murrizteari edo kentzeari edo zerbitzu eta prestazio horiek 
itzultzea erreklamatzeari buruz ebaluatzea. 

o Pertsona fisikoen kaudimena ebaluatzea, finantza-iruzurrak detektatzeko erabiltzen 
diren adimen artifizialeko sistemak izan ezik. 

o Pertsona fisikoek egindako larrialdi-deiak ebaluatzea eta sailkatzea, edo larrialdi-
egoeretan lehen esku-hartzeko zerbitzuak bidaltzeko edo lehentasunak ezartzeko 
egiten diren deiak ebaluatzea eta sailkatzea, hala nola polizia, suhiltzaileak eta 
laguntza medikoko zerbitzuak, eta pazienteak bereizteko sistemak, larrialdiko osasun-
laguntzaren testuinguruan. 

Udal-langileek AAS sistema bat erabiltzea planteatzen duten bakoitzean, hura erabiliz zer lortu nahi 
duten aztertuko dute. Helburua arrisku handikotzat jotzen direnen artean sartzen bada, erabat 
debekatuta egongo da sarbide libreko AAS sistema erabiltzea. Arrisku handiko AAko sistemek abian 
jartzeko prozesu propioa izango dute.  

Edozein zalantza izanez gero, udal-langileek beren saileko solaskideari jakinaraziko diote, eta hark 
erantzun bat emateko egin beharrekoak egingo ditu. 

INFORMAZIO KONFIDENTZIALA ERABILTZEA 

Erabat debekatuta dago irispide mugatuko udal-informazioa sarbide libreko AAS sistema batera 
igotzea. Irispide mugatuko udal-informaziotzat hartzen da publikoa ez den edozein udal-informazio.  

Sistema horien definizioan aipatu den bezala, informazioa igo ondoren, kontrola galtzen da eta eredua 
entrenatzeko erabil daiteke. Udal-langileei dagokie erabiltzen duten udal-informazioa ebaluatzea eta 
argi eta garbi determinatzea informazio hori publikoa den ala ez. Zalantzarik izanez gero, saileko 
solaskideari galdetuko dio. 

 

7. AAS SISTEMA ERABILI AURREKO EBALUAZIOA 

AAS sistema erabili aurretik, honako hauek hartuko dira kontuan: 

DATU PERTSONALAK 

Erabat debekatuta dago datu pertsonalak dituen udal informazioa sarbide libreko AAS sistema batera 
igotzea, bereziki kategoria berezietako datu pertsonalak badira.  

Datu pertsonaltzat hartzen da «pertsona fisiko identifikatu edo identifikagarri bati buruzko informazio 
guztia; pertsona fisiko identifikagarritzat hartuko da zuzenean edo zeharka identifika daitekeen 
pertsona oro». Kategoria berezietako datu pertsonaltzat hartzen dira "pertsona fisiko baten arraza edo 
jatorri etnikoa, iritzi politikoak, pentsamolde erlijioso edo filosofikoak edo sindikatu-afiliazioa 
jakinarazten dituztenak, eta datu genetikoen, pertsona fisiko bat modu unibokoan identifikatzera 
bideratutako datu biometrikoen, osasunari buruzko datuen edo pertsona fisiko baten bizitza sexualari 
edo sexu-orientazioari buruzko datuen tratamendua". 

Datu pertsonalak AAS sistema batera igoz gero, ez lirateke beteko DBEOren (Datu Pertsonalak 
Babesteko Europako Erregelamendua) oinarrizko zenbait printzipio. Besteak beste, udalak bermatu 
behar du baimenik ez duen inork ez dituela eskuratzen udalaren ardurapeko tratamenduetako datu 
pertsonalak. Jada aipatu da datuak nola AAS sistema batera igoz haien gaineko kontrola galtzen dela 
eta ezin dela bermatu nork eskuratzen dituen datu horiek. 

Gainera, debekatuta dago datu pertsonalak babesteko berme egokirik ez duten hirugarren 
herrialdeetara datu pertsonalak transferitzea. Munduan oso herrialde gutxik dituzte halakoak Europar 
Batasunetik kanpo. Datu pertsonalak hodeiko sarbide libreko AAS  sistema batera igoz gero, ez dago 
bermerik datuak prozesatzen diren herrialdeari buruz, eta, beraz, baimendu gabeko nazioarteko 
transferentzia bat gertatuko litzateke. 

Udal-langileei dagokie erabiltzen duten udal-informazioa ebaluatzea eta argi eta garbi determinatzea 
informazio horrek datu pertsonalak dituen ala ez. AAS sistemara igo nahi den informazioak datu 
pertsonalak baditu, anonimizatu egin beharko da aldez aurretik. Prozesu honetan, informazio pertsonal 
guztia ezabatzen da. Informazioa anonimizatuta dagoenean, DBEO ez da aplikatuko, eta sarbide 
libreko AAS sistema batera igo ahal izango da, haren printzipioak urratu gabe.  

Badira datu pertsonalak anonimizatzeko udal-tresnak. Zerbitzu horiek erabili behar dituzten eta nola 
funtzionatzen duten ez dakiten udal-langileek CAUra jo dezakete. Ez da ahaztu behar laguntza-tresnak 
direla eta udal-langileei dagokiela ziurtatzea ez dela datu pertsonalik geratzen AASra igoko diren 



 

9 de 11 

datuetan. Oraindik zalantzarik izanez gero, udal-langileek kontsulta egin ahal izango diote beren 
saileko solaskideari.  

JABETZA INTELEKTUALA 

Erabat debekatuta dago jabetza intelektualak babestutako informazioa sarbide libreko AAS 
sistema batera igotzea. Debeku horren barruan sartzen da udal-langileek irispidea duten eta 
konfidentziala den edozein informazio, propioa zein hirugarrenena. Arreta berezia jarriko da enpresa 
lizitatzaileek kontratazio-espedienteetan aurkezten dituzten eskaintzekin. 

Udal-langileei dagokie maneiatzen duten hirugarrenen informazioa ebaluatzea eta zalantzarik gabe 
determinatzea ez dela informazio konfidentziala edo jabetza intelektualeko legeriak babesten duena. 
Zalantzarik izanez gero, informazioaren jabea de hirugarrenarekin argituko du. 

ADMINISTRAZIO PROZEDURA 

Ez da sarbide libreko AAS sistema erabiliko interesdunarengan eragin zuzena duen 
administrazio-prozeduraren fase batean erabaki automatizatu bat hartzeko. Adibide gisa, honako 
hauek har daitezke interesdunarengan eragina duten administrazio-prozeduraren fasetzat: 

 Kontratazio-espediente baten enpresa lizitatzaileek aurkeztutako eskaintzak ebaluatzea. 

 Udal-programa jakin baten barruan laguntzak ematea onartzea. 

Hori saihesteko, AAS sistema erabili nahi den prozesua aztertuko da. Prozeduran interesduna 
denarengan eraginik ez duten administrazio-prozeduraren faseetan erabili behar bada, AAS sistema 
erabiltzen jarraitu ahal izango da. 

Sarbide libreko ASS sistema, aldiz, herritarrengan eragina duten prozedura-faseetan erabili behar 
bada, erabaki automatizatuak saihesteko neurriak hartuko dira. Besteak beste: 

 AAren sistemaren erabilera birformulatu egingo da, funtzionarioari laguntzeko tresna izan 
dadin, eta hark AASren emaitza gainbegiratu, erabaki bat hartu eta hartaz arduratu beharko 
du. 

 Administrazio-prozedurak dokumentatu egingo du funtzionario arduradunak gainbegiratutako 
erabaki-hartzea. 

 

8. AAS SISTEMAREN ERABILERARI LOTUTAKO BETEBEHARRAK 

Aldez aurreko ebaluazioa gainditzeak ez du esan nahi AAS sistema bat erabiltzean bete beharreko 
betebehar gehigarririk ez dagoenik. Zehazki, gidalerro hauei jarraitu beharko zaie: 

AKATS EDO ALBORAPEN POSIBLEAK BERRIKUSTEA 

Sarbide libreko AAS sistema batek sortutako emaitza oro funtzionario arduradunak berrikusi 
beharko du.  

AAS sistemek eta, bereziki, helburu orokorreko AAS sistemek ereduaren diseinuari berari edo hura 
entrenatzeko oinarri izan diren datuei datxezkien erroreak eta alborapenak eragin ditzakete. Sarbide 
libreko AAS sistema baten emaitza guztiak udal-langile arduradunek berrikusi beharko dituzte, eta, 
bereziki, honako kasu hauetako bat bada: 

 Administrazio-erabaki baten lagungarri izango diren txosten juridikoak. AOT baten oniritzia izan 
beharko dute beti. 

 Euskararako itzulpenak, bereziki administrazio-prozedura batean, beste erakunde batekin 
egindako akordio edo hitzarmen batean edo udal-egintza batean eragina duten txosten edo 
dokumentuen kasuan. Kasu horietan, Euskara Zerbitzuaren oniritzia beharko da. 

 Dokumentuak egokitzea genero-ikuspegia bete dezaten, bereziki administrazio-prozedura 
batean, beste erakunde batekin egindako akordio edo hitzarmen batean edo udal-egintza 
batean eragina duten txosten edo dokumentuen kasuan. Kasu horietan, Berdintasun 
Zerbitzuaren oniritzia beharko da. 

GARDENTASUNA ETA HERRITARREKIKO KOMUNIKAZIOA 

AAS sistemak emaitza bat sortzen duen guztietan (testua, bideoa, irudia, soinua...), eta 
herritarrek irispidea badute hartara, gardentasun- eta komunikazio-printzipioa bete beharko da.  

Kasu horietan, sortutako eduki oro etiketatu beharko da egiletza modu okerrean ez egozteko, eta modu 
argi, ikusgarri eta irisgarrian jakinarazi beharko da edukia AAk sortu duela. 

 

9. ARAUDIAREN HARTZAILEEN KONPROMISOA 

Sarbide libreko AAS  sistemen erabiltzaile guztiak: 

 Araudi honetan jasotako jarraibideak ezagutu beharko dituzte, eta haiek betetzearen 
erantzukizuna izango dute. 

 AAren arloko solaskideak ezagutu beharko dituzte, hau da, Saileko Segurtasun eta 
Pribatutasun Solaskideak, eta haiekin harremanetan nola jarri jakin. 

 AAS sistemekin zerikusia duen edozein kontsulta, arazo, anomalia edo gorabehera sailetako 
solaskideei helaraziko diete. 

 

10. ARAUDIA EZ BETETZEA 

Arauetan adierazitako aginduak sistematikoki ez betetzeak diziplina- eta administrazio-ekintzak eragin 
ditzake, Funtzio Publikoaren Sailak diziplina-espedienteak irekitzea barne, horrek ekar ditzakeen 
legezko erantzukizunak alde batera utzi gabe.  

11. ARAUDAA BERRIKUSTEKO PROZEDURA 

Sarbide libreko adimen artifizial sortzaileko sistemak erabiltzeko araudia aldian-aldian berrikusiko da, 
Segurtasuna eta Pribatutasuna Kudeatzeko Sisteman horretarako garatu den prozedurari jarraituz. 
Nolanahi ere, araudia onestea Segurtasun eta Pribatutasuneko Zuzendaritza Batzordeari dagokio. 

 


